
(Жезқазған, Қазақстан)
Доскей ақын тәлім алған орта және 
оның ықпалы туралы

Ғалым Е.Ысмайылов кез келген ақын өнерпазға өзіне дейінгі импровизатор-ақындардың, әнші-ақындардың, эпик жыраулардың шығармашылық дәстүрі ерекше ықпал ететінін айта келіп: «Жас баланы шу дегеннен ақындыққа, ән-күйге, өлең-жырға қызықтыратын өз үйінде, өзінің ауыл аймағындағы үлгілі ақындық дәстүр болады»,- [1,86 б.] дейді ғалым.
Доскей ақынның өз тегінде, нағашы жұртында ақындық, өнерпаздық болғандығы жөнін де мәлімет жоқ. Алайда оның ақындыққа, ән-күйге, жалпы өнерге ұмтылуына, шыңдалып өсіп, жетілуіне ықпал ететін орта бар еді.

Елге таныла бастаған жас талапкердің даңқты тұлғалардың алдына барып, өнерін сынатып, бата алуы – ертеректен сіңісті дәстүр. 

15 жасында өздігінен ән салып, күй тартып, өлең айтып жұртқа «бала ақын» боп таныла бастаған Доскейдің әйгілі Біржан салды көруге ынтық болуы заңды еді.

Доскейдің «....бұрынғы соңғы қазақтың сал-сері ақындарының ағасы, ұстазы, жаңашыл өнерпазы» [2,91б.]. Біржанмен жүздесуі оның өміріндегі ерекше оқиға еді. Олай дейтініміз, поэзия мен музыканы қатар өрбітіп оны халықтың ойын-сауықтармен ұштастырып, поэзияға жаңа көркемдік мазмұн, жаңашылдық сипат әкелген азаттық пен әділетке деген азаматтық айқын дауысын танытқан, сондай-ақ терең де нәзік лиризмге толы ән өлеңдер туғызған тұлға – Біржан Қожағұлұлы. Доскей Біржаннан көп үйренді.

Біржанның «Мәті-Дәулен», «Алтын балдақ», «Көкек», «Ақтентек» т.б. сияқты шынай сезім, сиқырлы лирикаға толы ән-өлеңдері Доскейге ерекше әсер еткені сөзсіз. Оның бізге белгілі «Қос басқан» (1870), «Жалтарма» (1875), «Қалқаға» (1880) сынды лирикалық ән өлеңдері - Біржан, Ақан мектебінің заңды жалғасы.

Доскей ақын «Қос басқан» деп аталатын ән-өлеңінде лирикалық кейіпкердің әндетіп, думандатып Қазыбек дегеннің аулына барғандығы, онда бағалы сағатын қалдырғандығы жайлы айтылады да ән-өлең қызға ғашық болған сал жігіттің:

Көрінді одан әрі сәнді сарай,

Көруге оны ғашық жұрттың бәрі-ай.

Есігін сегіз жерден құлыптапты

Кіреміз соған қалай, уа, дариға-ай! – деген сезім-күйімен тамамдалады. Жастық шаққа тән жағымды қылық, нанымды сезім суреті қарапайым ғана берілген.

«Қалқаға» әні де осы іспетті. «Тұсынан жабығының тесіп түсіп, Төсіңнен мен ақ сұңқар тояттаған», - деп шалқыған жігіт түн ортасында ұйықтап қалады, қыз әкесі мен ағасы шу көтеріп, анасы басу айтып тынады. Әдеттегідей ән-өлең әсерлі жыр шумағымен аяқталады.

Дарияның ортасында қыз – қоңыр қаз,

Жігіттер атып алар айламенен.

Кісідей өкпелеген сырт қарайсың

Көңілің қалған, қалқам, қайда менен?

Бұл ән ертеректегі басылымдарда «Шыдамсыз» деген атпен беріліп жүрген. Ән тексінде өзгешелік жоқ.


Доскей Ақан серінің төңірегінде де көп жүріп, тәлім алған. Бұл жөнінде мынандай тарихи оқиға белгілі. Бұл оқиға Доскейдің Ақан сері туралы естелігінде жүйелі баяндалған. Ал естелік М.О.Әуезов атындағы әдебиет және өнер институтының қолжазбалар қорында (176 папка 8 тізім) сақтаулы.


Доскей алғаш рет Ақан серіні Атбасарға іздеп барады.

Атақты Ақан сері сен емес пе-ей,

Сағынып іздеп келді ақын Доскей.

Әншілік өнеріңнен үлгі алайын

Айтып бер өнеріңді шырқап төстей, - дейді Доскей Ақанмен танысып.


II Николайдың Омбыға келуі қазақ ортасындағы айтарлық оқиға еді. Үлкен той болады. Бәйге, балуан күрес болады, ақындарды жинайды. Аталмыш жиынға Ақан сері мен Балуан Шолақ та келеді. Доскей Әлімбайұлын да осы оқиға ортасынан көреміз. Бұл – оның жұртқа, Арқа халқына танылып қалған кезі.


Осы тойда бұқара халықты арқа тұтқан Доскей патша ұрпағынан тайсалмай:

Сіз дағы алтын таққа мінесіз бе?

Нашар мен бейшараны көресіз бе?

Халқың көп қол астыңда соры қайнаған

Лайық бұған теңдік бересіз бе?

Нашарға теңдік бермей зар жылатқан

Тіліне би, болыстың ересіз бе? – дейді.


Рас, Асан қайғының Жәнібек ханға, Жиембет жыраудың Есім ханға, Көтеш ақынның Абылайға, бертініректегі Шөженің Бәйтікке, Махамбеттің Баймағамбет пен Жәңгірге немесе Шернияздың Баймағамбетке айтқанындай алмастай жарқылдаған оттылық, күмілжімей кесіп айту дәрежесіне көтеріле алмаған шығар бұл сөздер. Алайда әмірі күшті, діні қатты Николайдың алдында ақынның бұлайша үлкен мәмлегерлікпен сөйлеуін түсінбеуге болмайды. Осы тойда ол қазақтың дүлдүл ақындарымен жүздесіп, тағылым алып қайтады.

Ел билеген әлді ортамен ымыра бірлікке келмей кеткен өлеңі мен әнін қару етіп, үстем топпен алысып өткен Жаяу Мұсаның өршіл, асқақ, адуынды шығармалары – қазақ поэзиясындағы ілкімді құбылыс. Ал Доскей ақынның жай отындай Жаяу Мұсамен кездесуі шын мәнінде жас ақын үшін оқшау оқиға еді. 

1778 жылы Доскеймен кездескен Жаяу Мұса: «Шырағым, өміріңде байға жалынышты болма. Өткір бол. Екпінің жер жарып, тасты тілетін болсын»,- деп батасын береді [3, 8б.].  

Арқа өңіріндегі әншілік өнерде өзіндік өрнегімен қалған, балуандығымен де даңқы жайылған Балуан Шолақ Доскей ақынның досы болады. Айтбай қажы деген ел жуаны Доскеймен өшігіп, өтірік жала жауып, түрмеге жауып, тіпті өлтірмекші болғанда оған араша болған – осы Балуан Шолақ. Бұл жарасымды достыққа дәнекер болған, алдымен, әншілік, ақындық өнер болса, екіншіден жуас елге тізесін батырған ат төбеліндей азын-аулақ ел билеушілерге деген өшпенділік екені даусыз.

Сонымен Доскей ақын және Арқа өңіріндегі Біржан сал, Ақан сері, Жаяу Мұса, Балуан Шолақ сияқты өнер тарландарының, әншілік мектептің айтулы өкілдерінің арасындағы рухани жақындастық туралы ой түйіндер болсақ, мына мәселелердің басы айқын аңғарыларуға болады.
Біріншіден, Доскей Арқа жеріндегі өзінен бұрын қалыптасқан әнші-ақындар мектебінің ірі өкілі, дәстүрлі сабақтастырушы ретінде қалыптасты. Өңірге әншілік өнері жайылды. Өйткені ол Біржан, Ақан, Жаяу Мұса, әсіресе Балуан Шолақ тәрбиесінде өсті.

Рас, Арқаға, бүкіл қазаққа есімі таныс Шортанбай ақынның да ықпалы болған. Көзімен көріп, сөзін тыңдаған. Сармантай елі мекендеген Спасский жері мен Шортанбай жүрген Жанғұтты би ауылы іргелес. Әрі Доскей шығармашылығы қалыптаса бастаған тұс – «зар заман» кезеңі. Алайда Доскейдің бізге белгілі өлеңдерінде Дулат, Шортанбай, Мұрат шығармаларына тән сарын байқалмайды. Мұның сыры айқын, өйткені ол сал-серілік, өнерпаздық ортада қалыптасты. Ал Біржан мектебі ықпалды орталардың бірі еді. Бұл жайлы жазушы С.Мұқанов «Бұл ақындар мен композиторлар алғашқы кезде өмірді өте сүйгіш, халықтың көңілді ой пікірлерін бейнелегіш адамдар еді. Қазақ әндерінің тарихында ақын және композитор Біржан сал жаңадан мектеп ашып берді, оны көңілсіз, қамығулы үндерден тазартты, оптимизмді, мейлінше көңілді, қызықты, өмірді сүйгіш үндер жасады. Біржан салдың бұл стилін өзінен кейінгі Ақан сері, Балуан Шолақ, Жарылғапберді, Естай, Жаяу Мұса сықылды жас буындар жаппай қолдады»,- [4].   деп айтады. Біржан ізбасарлары саналатын бұл топтың ішінде Доскей Әлімбайұлы да бар. Бұл сөзімізді дәлелдей түсу үшін тағы да С.Мұқановтың пікіріне сүйенеміз. Ол «Біржан салдың әсері оған үлкен болған, Доскей оны тіпті өзінің рухани әкесі деп таниды»,- [4] дейді.

Екіншіден, Доскей ақыннның революцияға дейінгі туындыларын да жалаң үгіт, насихат айту, дидактикалық сарын жоқтың қасы. Керісінше, елмен етене араласып, той-думанның ортасында жүріп, өмір шындығына негізделген лирикалық өлеңдер туғызады. Оның «Қалқаға», «Жалтарма», «Қос басқан» сияқты шығармалары осыны айғақтайды.

Үшіншіден, Доскей - бұқара халықтың атынан сөйлейтін ақын. Өзі бастан кешірген әлеуметтік қиыншылықтардың басқа жұрттың басында да бар екеніне көз жеткізеді. Оған себепкер билікке ұмтылған, баюдың тәсілін күйттеген, елді қанап, алдап-арбап отырған ұлықтар, болыс-би, дүмше молдалар екенін әбден түсінеді. Доскей бұларға қарсы қару ретінде өлең-жырын жұмсады. Біржанның «Жанбота», «Көлбай-Жанбай», «Теміртас» сияқты әлеуметтік астары терең, Ақан серінің «Құлагер» сияқты трагедиялық шығармасы, Жаяу Мұсаның «Ақ сиса» секілді «бүлікшіл» әндері – Доскей шығармашылығына тікелей әсер еткен күш. Бұл шығармалардағы әділетсіздік, озбырлыққа деген қайнаған кек, ыза, ашу авторлардың азаматтық позициясы, өткірлігі Доскейге ұнады. Бірте-бірте оның жастық шақ жырларындағы сұлулыққа сүйсіну, өмір қызықтарын ғана жырлау ғашықтық мәселелерін сөз етудегі нәзік лиризм сыншылдыққа ұласты. Бұл тұстағы шығармаларындағы сыншылдық тіпті ұштала түседі.

Көргенін көлеңкелемей, айтар ойын ірікпей, сөзін мірдің оғындай дәл тигізе айту мына бір жолдардан-ақ айқын аңғарылады.

Доскейден табылады өлең деген,
Болар ма ой байларда өлем деген.

Іркілдеген шошқадай майына мас

Өгіздей семіреді өлең жеген.


XIX ғасырдың екінші жартысы мен XX ғасырдың басында біздің қоғамдық ой-санамызда да, әдебиетімізде де елеулі өзгерістердің болғаны – шындық. «Халық ақындарының шеберлігін байыта түскен жаңа жазба поэзия туды» [7]. Оның көш басында А.Құнанбаев тұрды.

Абайдың творчестволық тәжірибесінен үлгі алған ақындардың өлеңдеріндегі негізгі сипат дерексіз жалпылаудан нақты жырлауға, аңыз-қиял дүниесінен шындық өмірді жырлауға көшу болып табылады.


Әрине, Абай әсері барша қазақ даласына бірден, қауырт жайыла қалмағаны белгілі. Жақсылық, жаңалық шым-шымдап, бірте-бірте Арқа өңіріне тарап, тәлім бола бастады. Абай мен Біржанның рухани жақындастығы сырының бір ұштығы осында жатса керек. 
Біржан төңірегінде көп жүрген Доскей Абай ақындығына әбден қанығады. Доскейдің бертін туған өлеңдеріндегі:

Абайдың жазған өлеңі,

Асыл алмас құрыштай.

Мұқалмайтын жүзі өткір

Тас кесетін қылыштай.

Айтқан өзі аумастан

Орнында тұр жылыспай,- деген жолдар – ақынға деген Абай әсерінің, оның Абай өлеңдерін бағалағандығын байқататын дәлел. 
Абай жаңашылдығы Доскей шығармашылығына не әкелді? Рас, Доскей Әлімбайұлының барша шығармашылық әлеміне Абай ықпалы болды деуден аулақпыз. Доскей – халық поэзиясының, ауызша ақындықтың, ипровизациялық өнердің адамы және солай болып қалды. Ол – жазба әдебиеттен гөрі, халық әдебиетінің нәрін көп сіңірген ақын. Бұл – бір. Екіншіден, оның оқып, жаза білмеуі, жаңалық, хабар өзгерістерді ауызша естіп үйренуі де жазба әдебиетінен тәлім алуына кедергі жасағаны ақиқат. Әйтсе де, әлеуметтік теңсіздікті, оған себепкер болып отырған бай, болыс, дүмше дін басыларын әшкерелейтін сыншыл мотивтегі өлеңдерінде, сондай-ақ табиғат тамашаларын суреттейтін шығармаларында жаңашыл Абаймен үндестік белгілерін аңғару қиын емес.

Бой жадырап, күн жылып,

Күндей күліп жаз келді.

Көкте қалқып, саңқылдап

Көлдің көркі қаз келді.

Жан-жануар қимылдап

Көктем көркі көк шығып

Жайлы жайлау өріске

Бес түлік мал толтырып

Қой, ешкісін маңыратып

Қозы, лағын жамыратып

Жадыраған елім бар.

Қазақтың аты мәлім ақыны атанған, Арқа мектебінің ірі өкілі ретінде танылған халық ақыны Доскей Әлімбайұлының шығармашылық қайнар бұлағы, тағылымын алған өнер ортасы осындай болды.

